
        
            
                
            
        

    
	А. П. ЧЕХОВ

	 

	АНЮТА

	 

	“Улсын хэвлэл” УЛААНБААТАР хотноо 1956 онд эрхлэн хэвлүүлсэн “Сээхэлзүүр” (Өгүүллэгүүд) номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	Б. Дэмчигдоржийн орчуулга

	 


АНЮТА

	 

	«Лисабон» гэдэг хөлсний байрны хамгийн хямд үнэтэй нэгэн тасалгаанаа, хүн эмнэлгийн 3 дугаар ангийн оюутан Степан Клочков, нэг булангаасаа нөгөө булан хүртэл яван яван, эмнэлгийнхээ хичээлийг хичээнгүйлэн цээжилж байлаа. 

	Эцэж цуцахаа мэдэхгүй, мэрийн цээжлэгчийн духнаас нь хөлс чийхарчихсан, хоолой нь аргачихсан байлаа. Мөсөн хээ тогтсон цонхны ирмэгийн дэргэд хорин тав орчмын настай, туранхай цайвар нүүртэй, хар үстэй, онигор хөх нүдтэй, бяцхан биетэй Анюта гэгч тэднийд хоргодож байдаг хүүхэн мухар сандал дээр бөхийн суугаад, улаан утсаар, эрэгтэй хүний цамцны заханд цэцэг хатгаж байлаа. 

	Гудам дахь цаг хоёр эвгүй дуугаар цохиж үд болоход тасалгаагаа ч цэвэрлээгүй... тун яаралтай ажиллаж байгаа ажээ.

	Хумьж атируулсан хөнжил дэр, ном, хувцас хунар нь ундуй сундуй, тамхины иш хөвсөн төмпөн дүүрэн хөөсөрсөн угаадас, шалаар хөл орооцолдсон хог новш хуйлран заваарчээ. 

	— Уушгины баруун тал гурван хэсэг байдаг... гэж Клочков цээжилж,

	— Зах нь! Дээд хэсэг нь цээжний 4-5 дахь хавиргыг тулж байдаг, хажуу тал нь 4 дэх хавирга хүрч байдаг... Ар тийшээ Spene Scapieas хүрч байдаг... гээд уншсанаа ухаарах юм. 

	Таазаа ширтэн байж давтан хэлж байснаа учрыг нь олж ядаад, дотуур бэлхэнцгээ дээгүүрээ тэмтчин, богино хавиргаа олж ядан,

	— Энэ хэдэн хавирга ер нь рояль хөгжмийн дардас юм шиг, сургууль хийхгүй бол олдож өгөхгүй нь ээ. Хэлхээ яс тэмтэрч, бас амьд хүний яс тэмтрэн ажиллаж хавиргыг нь ширхэгчлэн тоолох хэрэгтэй боллоо... Аа хө, Анюта аль вэ хө, би сургууль хийж чигийг нь олоодохъё гэхэд нь Анюта оёж байсан юмаа орхиод, цамцаа тайлж цээжээ гэдийж суув. 

	Клочков эгц урд нь суугаад хөмсгөө зангиданхан байж, хавиргыг нь тоолж гарав. 

	— Хи... богино хавирга чинь ердөө олдохгүй байна... Эгмийн цаана орсон юм болоод... хоёрдох хавирга энэ байна шүү... Мөөн мөн... Гурав дахь нь бас энэ байна... Дөрөв дэх нь энэ байна... Хи... Мөн мөн... Чи юунд хавчганаад байна аа? гэхэд нь

	— Хуруу чинь яасан хүйтэн юм бэ гэжээ. 

	— За, за... битгий эргэлдээд бай, хаанаас л чи үхэв гэж дээ. За байз, тэгэхлээрээ гуравхан хавирга энэ, за дөрөв дэх нь энэ шүү дээ... Чи, ийм туранхай мөртөө, хавирга чинь мэдэгдэхгүй юм. Хоёрдох нь энэ... Энэ гурав дахь нь шүү дээ... За байз, ингээд ч тодорхой тогтоож болохгүй байна. Мөн л андуураад, нэг л бишээ... Зурж тэмдэглэе л дээ, тэгвэл. Нүүрс минь хаа бий билээ? гээд шатанхай модны нүүрс аваад, Анютын хэнхдэг, холбогдох хавирганы дээгүүр хэд хэдэн зэрэгцсэн хар шугам татав. 

	— За, харин аятайхан боллоо доо. Алган дээрээ тавиад цөмийг нь харж байгаа юм шиг л... За хө, одоо тогшоод үзье. Босоодхооч! гэхэд нь Анюта босоод эрүүгээ өргөв. 

	Анютын уруул, хамар, хуруу нь даарч бээрээд хөхөрчихсөн байхыг Клочков ажилдаа болоод ажих ч үгүй тогшоод л байв. Чичрэх гээд байгаа Анюта, биеэ барьж ядан, хэрэв чичрэхийг минь мэдчихвэл, нүүрсээр зурлахаа ч больчихно, тогшин үзэхээ ч больчихно, тэгээд шалгалтдаа муу авчих болно гэж айж байв. 

	— За одоо цөм тодорхой боллоо гээд Клочков тогшин үзэхээ болилоо. 

	— Чи энэ зурласныг минь битгий арчаарай, ингээд суугаад бай. Би нэг жаахан цээжлэн тогтоогоодохъё гээд дахиад л цээжлэн яваад байх болов. Өнөөх хүүхэн, хэнхдэг дээрээ хар шугам зүүгээр шивүүлэн зуруулчихсан юм шиг бээрч атийчихсан, юм бодолхийлэнхэн сууж байлаа. Ерөөсөө Анюта үг цөөнтэй, дандаа юм бодож л байдаг хүн ажээ... 

	Анюта тэр тасалгаанд зургаа долоон жил болохдоо, Клочков шиг тийм таван хүнийг таних мэдэх болсон билээ. Одоо цөм сургуулиа төгсөөд, эрийн цээнд хүрч, Анютыг огт мартчихсан юм санж. Тэдний нэг нь Парист, хоёр нь их эмч, дөрөв дэх нь зурагчин, тав дахь нь бүүр профессор болсон байжээ. Зургаадах нь Клочков маань... Одоодоо муу л байгаа Клочков, ирээдүйд яриангүй мундаг хүн болох биз. Клочковынд тамхи ч байхгүй, цай нь ч дууссан, дөрөвхөн ширхэг ёотон үлджээ. Цамцныхаа хатгамлыг даруйхан дуусчихвал, захисан авгайдаа аваачиж өгөөд олсон мөнгөөрөө тамхи, цай худалдан авч болно гэж бодож суулаа. Үүдний цаанаас

	— Орж болох уу? гэж хүн дуугарав. Анюта мөрөн дээгүүрээ ноосон алчуур хурдхан авч тохоодхов. 

	Зурагчин Фетисов орж

	— Аа, би танаас нэг гуйлттай ирлээ, гэж Клочков руу хандан дух руугаа унжсан халимгийн дороос ямар нэгэн адгуус амьтан шиг харцаар ширтэн ярьж эхлэв. 

	— Танай энэ хөөрхөн гоё хүүхнийг би нэг, хоёрхон цагаар аваачиж зуръя. Надад тус хүргэж нэмэрлээч та! Би нэг зураг зурах гэсэн чинь, зуруулах хүн ч олдохгүй юм. Хүн харж эхлээд, дүрсийг нь гаргаад авахгүй бол тун болохгүй юм аа гэхэд нь, 

	— Ээ, дуртайяа зөвшөөрье! Тэгэлгүй яах вэ, болно болно. Аль вэ, Анюта явж үз гэжээ. 

	— Тэнд очоод яадаг юм дээ гэж Анюта бувтнан хэлэв. 

	— Очилгүй яах вэ! Урлагийн хүн гуйж байхад чухам, ямар, аль нэгэн шал дэмий юманд яв гэж байгаа биш. Болдог л бол туслалгүй яах вэ ер? гэхэд нь Анюта хувцаслах болов. 

	— Та юу зураад байна даа? гэж Клочков асуухад, 

	— Сэтгэлийн дагина зурж байна. Сайхан сэдэв байгаа юм, гэхдээ зурахад болж өгөхгүй л байна. Янз бүрийн хүүхнээс дүрслэн зурах болох юм. Өчигдөржин нэг хөх хөлтэй хүүхэн зогсоож зурсаар байгаад таарлаа. Хөл чинь яагаад ингэж хөх болчихсон юм? гэхэд, яах вэ оймсны будаг байхгүй юу гэж билээ. Мань эр ч яах вэ, цээжилсээр тогтоосоор л биз дээ! Та их тэвчээртэй айхавтар хүн шүү гэхэд нь, 

	— Анагаах ухаан гэдэг чинь цээжлэхгүй бол яаж ч болдоггүй юм шүү дээ гэжээ. 

	— Хи... Клочков оо, чи чинь яасан муухай, гахайн хэвтэш шиг суудаг юм бэ! Яаж суух нь энэ вэ, ээ чөтгөр гэж!

	— Яаж суух юм бэ? Үүнээс өөрөөр суухын ч арга алга... Би авга ахаас сардаа арван хоёрхон төгрөг авдаг болохоороо, түүгээр чинь яаж аятай сайхан суух билээ? гэхэд нь

	— Тэр ч тийм дээ... гээд зурагчин духаа атирууланхан байснаа, — Гэхдээ үүнээсээ арай аятай ч сууж бололгүй яах вэ дээ... Боловсролтой хүн бол заавал яруу сайхныг сахидаг байх ёстой билээ. Тийм үү дээ? Танайх бол чөтгөр бүү мэд! Ор дэр чинь ундуй сундуй, угаадас, хог новш... тавагт өчигдөр хийсэн будаа... түй!

	— Тэр ч нээрээ шүү гээд Клочковын царай улайж. Анюта маань өнөөдөр цэвэрлэх тун завгүй байсан даа, Туж юм хийсээр байгаад гэж хэлэв. 

	Анюта зурагчин хоёрыг гарч явахад, Клочков буйдан дээр хажуулчхаад цээжилж байснаа, санамсаргүй зүүрмэглэчихсэн байж. Цаг хэртэй болоод сэрж, гараараа толгойгоо тулан гунигтайяа бодол болон суулаа. Эрдэм боловсролтон хүн, яруу найрагч байх ёстой гэж зурагчны хэлснийг санаад, өөрийнхөө сууж байгаа байдлыг санахаас шал эсрэг нь болчихсон байлаа. 

	Тэгснээ ирээдүйнхээ эрмэлзлийг цээжиндээ тунгаан: өвчтөнүүдийг тусгай өрөөнд үздэг болж саруул уудам гуанзанд хооллодог, дэглэмтэй нямбай эхнэрийнхээ хамт суудаг болно гэж бодолхийлснээ, одоогийн энэ тамхины иш хөвсөн угаадастай төмпөнг харахаас хамгийн бузар муухайдаа тулчхаад байгаа нь санагдлаа. 

	Анюта нь ч гэсэн эмх замбараагүй, муухай, болхи... санагдлаа. Тэгээд тийм муухай байдалд цаашдаа орохгүйн тулд даруйхан л Анютаас салмаар санагдав. 

	Зурагчийнхаас хүүхнийг буцаж ирээд, үстэй дээлээ тайлж байхад нь Клочков толгойгоо өндийлгөн аягүйхнээр:

	— За, хайрт минь ээ, ийм л байх юм даа... Суугаад чи сонсож бай. Хоёулаа салъя даа, яршиг! Ер нь цаашдаа чамтай амьдарч суух дургүй байна аа гэхэд нь Анюта, зурагчийнхаас тэнхээ тамир нь тасарч, ядарч ядарчихсан ирээд, тэнд зураг зурахад удтал зогссондоо болоод царай нь цонхийчихсон, турж ёнхойчхоод, эрүү нь шөвийсөн байв. Клочковын хэлсэн үгэнд хариу ч дуугарсангүй зөвхөн уруул нь умалзаад байв. 

	— Тэгэх үү дээ, хожим, хэзээ нэгэн цагт салах л ёстойгоос цааш. Чи ч төвшин сайн хүн, тэнэг гэмээргүй тийм хүүхэн л дээ, мэдэж байна уу... гэхэд Анюта үг дуу ч үгүй, дээлээ дахин өмсөөд хатгаж байсан цамц, утас, зүүгээ цаасанд цуглаж, цонхон дээр боолттой байсан дөрвөн ширхэг ёотонг авчирч ширээн дээрх номын хажууд тавилаа. 

	— Энэ... Чиний ёотон... шүү гэж зөөлхнөөр хэлснээ, нулимсаа далдлахын тулд эргээд харав. 

	— Яая гэх вэ дээ, чи уйлаад байна уу? гэж асуугаад, тасалгаа дотуураа ийш тийшээ алхлангуутаа, 

	— Яасан хачин юм бэ, чи нээрээ... Салах ёстой байна аа гэдгийг чи өөрөө мэдээд байгаа шүү дээ. Бүхэл бүтэн насаараа ямар хамт байгаад байх юм биш дээ гэхэд нь Анюта юм хумаа боочхоод, Клочковт эцсийнхээ үг хэлэхээр наашаа эргэхэд нь харамсан өрөвдөж

	«Яах вэ дээ, дахиад нэг долоо хоног боловч суу л даа. Сууж л байг. Долоо хоногийн сүүлчээр би яв гэж хэлье» гэж бодож байгаа мөртөө, биеэ зориггүй сулхан гэж буруушаан, 

	— За, юунд зогсоод байна аа! Явах юм бол явсан юм шиг яваад аль, явах дургүй юм бол дээлээ тайлаад байж л байхгүй юу! Байж л байл даа! гэхэд нь Анюта үг ч дуугаралгүй үстэй дээлээ аяархан гэгч тайлж байснаа мөн аяархан нийгээд, сулхнаар санаа алдан, нөгөө л цонхны дэргэдэх мухар сандлын зүг чимээгүй очлоо. 

	Оюутан Клочков ном барьчхаад, мөн л нэг булангаас нөгөө булан хүртэл цааш наашаа явж, 

	— Уушгины баруун тал нь гурван хэсэг байдаг... Дээд тал нь цээжний хавирганы 3-4 дэхийг хүрч байдаг... гэж байв. Тэгтэл, байшингийн гудамд нэгэн хүн, байдаг хоолойгоороо:

	— Григорий, халуун тогоо! гэж хашхирчээ. 

	 

	1886 он

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

